
Een koringkorrel oes honderd sakke. 

Evangelie van Thomas 12  

1 EN weer in die saaityd het die Knapie saamgegaan 
met Sy vader om koring in hul land te gaan saai. En 
terwyl Sy vader aan die saai was, het die Kind JaH-
Wèshua ook één koringkorrel gesaai. [JehôWganan 
12:24] 

2 En toe Hy hom geoes en uitgedors het, het Hy hon-
derd mud van hom gekry. En Hy het al die armes van 
die dorp na die dorsvloer geroep en hulle die koring 
gegee. En JôWsef het geneem wat daar van die koring 
oorgebly het. Hy [JaHWèshua] was agt jaar oud toe Hy 
hierdie Teken verrig het. [Genésis 26:12 ; Lukas 3:17] 

 
Die boekrol van Rut 

Rut 3:1 TOE sê haar skoonmoeder Naómi vir haar: My 
dogter, sal ek nie vir jou 'n rusplek soek, dat dit goed 
met jou kan gaan nie? [Wysheid van Sirah 24:7-8] 

 2 Nou dan, is Boas by wie se diensmeisies jy was, nie 
ons bloedverwant nie? Kyk, hy wan vannag op die 
vloer gars uit. 

3 Was jou dan en salf jou en trek jou klere aan, en 
gaan af na die vloer toe; laat jou deur die man nie 
herken totdat hy klaar geëet en gedrink het nie. 

 4 Maar as hy gaan slaap, let dan op die plek waar hy 
gaan slaap; kom dan nader, maak sy voetenent oop 
en gaan lê; en hy sal jou te kenne gee wat jy moet 
doen. 

 5 En sy antwoord aan haar: Alles wat u sê, sal ek 
doen. 

6 Daarop het sy afgegaan na die vloer en gedoen net 
soos haar skoonmoeder haar beveel het. 

7 Nadat Boas geëet en gedrink het, en sy hart vrolik 
was, en hy gaan slaap het by die ent van die hoop, het 
sy stilletjies gekom en sy voetenent oopgemaak en 
gaan lê. 

8 En die man het teen middernag geskrik en vooroor 
gebuig en - daar lê ’n vrou aan sy voetenent. 

9 En hy vra: Wie is jy? Toe antwoord sy: Ek is Rut, u 
dienares; brei dan u vleuel oor u dienares uit, want u 
is die losser. 

10 En hy sê: Geseënd is jy deur JaHWeH; my dogter! Jy 
het jou laaste liefde beter gemaak as die eerste, 
omdat jy nie agter jongmanne, arm of ryk, aan geloop 
het nie. 

11 Wees dan nou nie bang nie, my dogter; alles wat jy 
sê, sal ek vir jou doen, want die hele stadspoort van 
my volk weet dat jy ’n deugsame vrou is. [Spreuke van 
Salomo 31:10] 

12 Nou dan, dit is sekerlik waar dat ek die losser is, 
maar daar is nog ’n losser, nader as ek. 

13 Bly vannag oor; en as hy jou môre wil los, goed, hy 

kan los; maar as hy nie lus het om jou te los nie, dan 
sal ék jou los, so waar as JaHWeH leef! Bly lê tot môre. 

14 En sy het tot die môre aan sy voetenent bly lê. 
Maar nog voordat een die ander kon herken, het sy 
opgestaan; want hy het gesê: Dit mag nie bekend 
word dat die vrou op die vloer gekom het nie. 

15 Daarna sê hy: Gee die tjalie wat jy om het, en hou 
dit oop. En sy het dit oopgehou, en hy het ses [mate] 
gars afgemeet en dit op haar gesit en die stad 
ingegaan. 

16 Toe sy by haar skoonmoeder kom, het dié gevra: En 
toe, my dogter? En sy het haar alles vertel wat die 
man aan haar gedoen het, 

17 en gesê: Hierdie ses [mate] gars het hy my gegee, 
want hy het gesê: Jy moet nie met leë hande by jou 
skoonmoeder kom nie. 

18 En sy antwoord: Sit stil, my dogter, totdat jy weet 
hoe die saak uitval; want die man sal nie rus tensy hy 
vandag nog die saak afgehandel het nie. 

